
	<text><body>

	<p>
	নুপামচানা হল্লকপা মতমদদি অহল অদু চৌক্রি মথক্তা তূমলম্মী৷ নুমিৎসু তারম্লে৷ নুপামচাদুনা ফমুংদগী সিফাইগী কম্বল অদু লৌরগা চৌক্রিগী ঙাথফম অমসুং অহলদুগী মরেংজুম মথক্তা কুপশিল্লি৷ মরেংজুমসি অঙকপনি, য়াম্না অহল ওইজরবসু কল্লি৷ মঙকশমসিসু কল্লি, তূম্লিঙৈদদি ঊনশাদু খুইজিন্দে৷ মকোক্তু মাঙলোমদা হাইথরি৷ ফুরিৎ অদু কয়ারক হন্না মাগী পালগুম্না ফোৎলে৷ মচেৎ মচেৎশিংদু নুংশানা য়ৈবগী মচু কয়া থোক্না শিথরে৷ মকোক্তুসু য়াম্না হনুনা উরে৷ মমিৎ উইশিল্লবদি মমায় অদু অহিংববু মান্দ্রে৷ নুমিদাংৱাইরমগী নুংশিৎতুদা খবর অদু মখুৎনা মখু মথক্তা নন্দুনা লৈরি৷ মখোঙসু খোংউপ তোংদে৷
	</p>

	<p>
	হৌদোক্লমদনা নুপামচাদু চৎখ্রে৷ অমুক হল্লকপা মতমদসু হনুবা অদু অদুম তূমলম্লী৷
	</p>

	<p>
	মখুৎ অদুনা হনুবদুগী মখু অমদা থমলগা হৌগৎলসে হায়খি৷
	</p>

	<p>
	হনুবদু মমিৎ পাঙলক্লে৷ ঙহাক্তং অদু মহাক য়াম্না থাপ্না চৎলুবদগী হল্লকপগুম খনখি৷ তপ্না নোক্লম্মী৷
	</p>

	<p>
	‘করি পুরকই’? মানা হংখি৷
	</p>

	<p>
	‘চাক’ নুপামচানা খুমখি৷ ‘ঐখোয় চাক চারদৌনে’৷
	</p>

	<p>
	‘ঐদি চাকপু পংলাম লামদেদা’৷
	</p>

	<p>
	‘লাকও চারসে৷ নঙদি ঙা ফাবসু ঙমদে, চাক চাবসু ঙমদে’৷
	</p>

	<p>
	‘ঙমনিদা’ হনুবদুনা হৌগৎ হৌগৎনা খুমখি৷ খবর লৌখৎলি, থুপচিল্লি৷ কম্বল অদুসু থুপচিনবা হৌরকই৷
	</p>

	<p>
	‘কম্বলদো ননাক্তা অদুম লৈসনু’ নুপামচানা হায়৷ ‘ঐনা হিংলিঙৈদা চাক চাদনা নঙ ঙা ফাবা চৎপা য়ারোই’৷
	</p>

	<p>
	‘অদুদি নঙ কুইনা হিংখিদৌনি, নশাদু য়াম্না চেকশিনগদৌবনি’৷ হনুবনা হায়খি৷ ‘ঐখোয় করি চাসি হায়বা’?
	</p>

	<p>
	‘হৱাইমুবীনে, চাকনে, ঙৌথোক্লবা লফোইনে, মনামশিংগা শাগা ময়াল থোংবা খরনে’৷
	</p>

	<p>
	পোৎশিং অদু নুপামচাদুনা কা অনীগী টিফিন কেরিয়ারগুম্বা কোল অদুদা টেরাসতগী পুরকপনি৷ থাঙ মচা, ফোর্ক, চামচ জুরা অমমম চেগী রুমালনা তোঙান তোঙান য়োম্লগা ফুরিৎখাওদা হাপ্লকই৷
	</p>

	<p>
	খ্বাইদগী হেন্না লুথনা লৈখ্রিবা খোইরী অনীদুদা নুপামচানা পিরকপা ‘টুনা’ নৎত্রগা ‘আলবাকোর’ রা ঙা মচা অতেকপা অনীদু য়োৎতুমগুম্না য়ান্থরি৷ অতৈনা হান্নসু হাপলুরবা অচৌবা ‘ব্লু রন্নর’ অমগা ‘য়েলো জেক’ অমগনা য়ান্থরি৷ অকোনবগী ঙা মচা অনীসি হৌজিকসু মশা শোক্ত্রি৷ অতেকপা ঙামচা অতৈ হাপলিবদুনা মখোয়সু মনম ফহল্লি৷ মশক ফজহল্লি৷ খোইরী অমমমনা পেন্সিলমুক চাউই ; অশংবা লাঙ্গোম হাপ্লি৷ খোইচাক্তা হেক শোকপা নৎত্রগা চিংবদা লাঙ্গোম অদু লুপকনি৷ খোইরী খুদিংগী লম নিফুগী কোনশিনবা শরুক লৈরি, অতৈ লেমহৌরিবশিংগসু অদুম শমজিন্নবা য়াই৷ করিগুম্বা ঙাজাওনা চিংবা থোক্লবদি লম চহুমলোমদি শাংদোকপা য়াগনি৷
	</p>

	<p>
	হৌজিক অহল অদু হি তপ্না তপ্না হোল্লি৷ নাকন্দা তাউরিবা লাঙ্গোম অহুমদু য়েংঙি, খোইরী থাঙ্গৎ-থাংথ তৌই, অরুবদা মফম চানা লৈনবা শেম্মী৷ মঙাল ফাওরক্লে, নুমিৎ থোরক্কদৌরে৷
	</p>

	<p>
	সমুদ্রদগী নুমিৎকী মচেৎ উরক্লে৷ তোর্ব্বানলোমগী ঈশিংগী ঈমায় পক্না অমসুং ঈচেল কয়া শীনথুংনা নিংথিনা হোল্লিবা অতৈ হিশিং অহলদুনা উবা ফংলে৷ মঙাল শেংলক্লে, ঈমায়দা মশেক য়ৈরক্লে, মমিত্তা য়ৈশিল্লে৷ য়েংঙমদ্রবসু অহলদু হি অদুম হোল্লি৷ ঈশিংদা য়েংথৈ৷ ঈশিংগী অমম্বা মরক্তা মাগী খোইরীশিং হাইথখ্রি৷ ঙানা খোইচাকশিং তাপ হেক লাক্নবা চপতিংনা খোইরীশিংদু ঈশিংগী অমম্বা থাক খুদিংদা অতৈনা ঙম্মরোইদবা মওংদা মানা শেন্নদুনা থম্মী৷ অতৈ ঙাফাবশিংদি ঈচেলগা লোয়ননা খোইরী তাউহল্লি৷ লম চাম্মা লুনা লৈখ্রে খনবদু হুম্ফুগী অদুৱাইদা লৈবা ঙাক্তনি৷
	</p>

	<p>
	অদুবু মানা খনখি ‘ঐদি চপচানা থম্বনি৷ লাইবক লৈরক্তবগী ৱাদনি৷ কনানা খঙগনি, ঙসিদি লৈবসু য়াই৷ নুমিৎ খুদিং অনৌবা নুমিৎনি৷ লাইবক লৈবসি ফৈকো৷ ঐ শোয়বা য়াদ্রে৷ লাইবক লৈরকপদা ঐ নান্থোকহল্লরোই’৷
	</p>

	<p>
	হৌজিক নুমিৎ থোকলকপা পুং অনী শুরে৷ নোংপোকলোমদা য়েংবদা মিৎতা থোইনা অৱাবা লৈত্রে৷ হি অহুমদি উরে, তোর্ব্বান নক্না হি তপ্না হোল্লি৷
	</p>

	<p>
	মানা খল্লি ‘পুন্সি’সিমা অয়ুক্কী নুমিৎ মঙান্না ঐগী মিৎপু ৱাহল্লি৷ হৌজিকফাওবা করিশুবুদি তৌদে৷ নুমিদাংৱাইরমদি ঐ চপ-চানা য়েংবা ঙম্মী, মিৎ ৱাদে৷ হেন্না মুন্না য়েংবসু ঙম্মী৷ অদুবু অয়ুক্তদি অৱাবনি৷’
	</p>

	<p>
	অহলদুনা খোইরীদু মখুৎ ওইনা তপ্না চেকশিন্না পায়৷ মকোন্দগী তপ্না শাংদোকহনখি৷ ঙাদুদা অকিবা পোকহন্দনা খুৎশা মরক অদুদা মরী অদু চেলহল্লি৷
	</p>

	<p>
	অসুক লুবসিদা, থাসিদদি, মহাক য়াম্না চাউরম্লগনি, মানা খনখি৷ ‘মখোয়দু চাও ঙা! মখোয়দু চাও! মখোয়দু চাবিয়ুকো৷ মখোয় অদু য়াম্না তেক্লিবনি! নঙদি অমম্বদা, অঈংবা ঈশিংদা, ফুট চাতরুক্কী মখাদা লৈরেদো৷ অমম্বদুদা অমুক মায় লৈয়ু, অমুক হল্লকউ, অদুগা মখোয়দু চাও’৷
	</p>

	<p>
	মহাক্না তপ্না চিংবদু ফাওই৷ অদুদগী খরা কনশিন্না চিংঙি৷ ঙামচাগী মকোক্তু খোইদগী থদৎপা খরা লুরমগনি৷ অদুদগী তুমিন্না লৈখ্রে৷
	</p>

	<p>
	‘লাকখো’ অহলদুনা লাউনা হায়৷ ‘অমুক্কা লৈশল্লকখো৷ মখোয়দু মনম হেক্তা নম্মু৷ ফৎত্রনে? মখোয়দু হৌজিক ফজনা চাও৷ অদুদগীদি টুনা লৈরে৷ কল্লি, ঈংঙি অমসুং ফজৈ৷ ঙা, হঙ্গোইগনু৷ মখোয়দু চাও’৷
	</p>

	<p>
	খুবীগা খুদোম্বীগনা খোইরী অদু চপ্লদুনা মা ঙাইরি, য়েংলি৷ মতম অদুমক্তদা খোইরী অতৈদসু য়েংলি৷ মরমদি ঙাদু হঙ্গৎ-হন্দা চৎলম্বা য়াই৷ অদুদগীদি খজিক চিংবদু অমুক ফাওরে৷ 
	</p>

	<p>
	‘মা চাগনি’ অহলদুনা লাউনা হায়৷ ‘ঈশ্বর, মাবু চাহনবিয়ুকো’৷
	</p>

	<p>
	অদুবু মা চাদে৷ মা চৎখ্রে৷ অহল অদুনা ঙাদু লৈবগী খুদম করিমত্তা ফাওখিদ্রে৷
	</p>

	<p>
	‘মা চৎলম্মোইদা’ মানা হায়৷ ‘যিশুনা খঙগনি, মা চৎলম্মোই৷ মা অমুক হল্লকখিগনি৷ মা হান্না অমুক খোইদা থুরম্বা য়াই, খরদং নিংশিংলম্বা য়াই’৷
	</p>

	<p>
	অদুদগীদি খোইরীদা তপ্না থেংবা ফাউরে৷ মা হরাউরে৷ ‘অমত্তা ঙায়রবা মাগী তাঞ্জানি’ মানা হায়৷ ‘মা চারগনি’৷
	</p>

	

	<p>
	মানা ঙাঙলিঙৈদুদা উচেক্তুনা মঙোন্দা য়েংঙি৷ মা খোইরী অদু ফাওবা কুপ্না য়েংশিংনজবা ঙমজদে৷ পিক্লবা মখোঙদুনা চেৎনা চপশিল্লগা তুরোই-ঙারোই তোংলি৷
	</p>

	<p>
	‘তপথসি’ অহলদুনা মঙোন্দা হায়৷ ‘য়াম্না তপথসি, উচেকনবু নুংশিৎ শিত্তবা অহিং অমখক পাইরগা অদুক চোকথবা হৌনদে’৷ 
	</p>

	<p>
	সমুদ্রদা মখোয় থিবা লাকপা খুনখ্রংশিংগী মরমদা মা খনখি৷ মানা ঙাঙলবসু খঙলোইদবনিনা উচেক্তুদা মা করিসু হায়দ্রে৷ খরা লৈরগা মথক্তা খুনখ্রংশিংগী মরমদা খঙজরক্কনি৷
	</p>

	<p>
	‘নুংঙাইনা পোৎথাউ, অপিকপা উচেক’ মানা হায়৷ ‘অদুদগীদি চৎলো, মী অমগুম্না নৎত্রগা উচেক অমগুম্না নৎত্রনা ঙা অমগুম্না নরাইবক য়েংজরুরো’৷
	</p>

	<p>
	মনঙ্গন অদু নুমিদাংদা শুজিনখিবদগী হৌজিক কন্না নারকপনা ৱা ঙাঙথোক্নিংবা পোকই৷
	</p>

	<p>
	‘নঙনা পাম্লবদি ঐগী য়ুমদা লৈয়ু, উচেক’ মানা হায়৷ ‘ঐ পাল অসি তিংথোক্তুনা তপ্না শিৎলক্লিবা নুংশিৎকা লোয়ননা নঙবু লৈহনবা ঙমদ্রেকো৷ ঐ মরুপ অমগা লোয়নরিকো’৷
	</p>

	<p>
	ঙহাক্তদা খঙহৌদনা ঙাদুগী খুৎচিঙ অমদগী অহল অদু হিরুবাক্তা তুথখ্রে৷ মা মশা ফাজিনজবা ঙমহৌদ্রবা, মরী খরা তিংথোকহৌদ্রবদি, মশা অদু হিদগী চিংথখ্রগদৌবনি৷
	</p>

	<p>
	মরী অদু চিংবা লেপ্পা মতমদা উচেক অদু পাইখৎখ্রে৷ অহল অদুদি মা চৎখিবা অদু ফাওবা উহৌদে৷ মখুৎ য়েৎনা মরী অদু চেকশিন্না পায়রী৷ য়েংলুবদা মখুৎ অদু ঈ থোকলমলে৷
	</p>

	<p>
	‘করিগুম্বা অমনা শোক্লেদনা সিদি’ মানা লাউনা হায়৷ ঙাদু মমাই চুম্বা ঙম্ব্রা য়েংগে হায়দুনা মরী অদু চিংখৎলি৷ চপ তিংলবা মতমদুদা পায়দুনা অদুম খাঙলগা লৈরে৷
	</p>

	<p>
	‘নঙসু হৌজিক্তি খঙলেদনা ঙা’ মানা হায়৷ ‘অদুনি, ঈশ্বরনা খঙগনি, ঐসুনি’৷ 
	</p>

	<p>
	‘মসি তূমখ্রমাল্লে৷ ঐসু তূম্বা য়ারে৷ অদুগা নোংশাগী মতাংদা মঙ মঙগে’ মানা খনখি৷ ৱাৎহৌরিবশিংগী মনুংদা নোংশানা মপুং ওইরক্লিবসি করিগীনো? ‘খল্লুনু অহল’, মানা মথন্তদা হায়জৈ৷ ‘উ অসিদা ঙাদুনা হৌজিক তপ্না পোৎথাউ, করিসু খল্লুরগনু৷ মহাক্তি শূরি৷ নঙসু শূদবা য়াদবা অদুতা শূ’৷
	</p>

	<p>
	হৌজিক নুমিৎয়ুংবা মতুং ওইরক্লে৷ হি অদু হৌজিকসু তপ্না ঈংনা অদুম চৎলি৷ অদুবু নোংপোকলোমদগী শিৎলকপা অতপ্পা নুংশিৎনা খরা হেন্না চিংবগুম তৌই৷ অহল অদু হিথক্তুদা ঈশিংনা লেঙলকপগা লোয়ননা তপ্না হাইদুনা তোংলি৷ মনঙ্গনগী থৌরীগী অনাবদু ঈংনা তপ্না ফরক্লি৷
	</p>

	<p>
	নুংথিলদা অমুক্কা খোইরীদু হাইগৎলকখি৷ অদুবু খরা খিত্তং হাইগৎলগা ঙা অদু অদুম ঈশিংদা চসলি৷ নুমিৎকী মঙালনা অহলদুগী ওইথংবা পাম্বোম, মরেংজুম অমসুং মনঙ্গন্দা তারি৷ অদুদগী ঙা অদু অৱাংলোমদগী নোংপোকলোমদা মমায় ওল্লে হায়বসি মানা খঙখি৷
	</p>

	<p>
	ঙাদু অমুক্তং উহৌরবনিনা মানা ঈশিংদা ঈরোইরিবদুগী মওং মতৌ লাকশিনবা ঙম্মী৷ তিনবুন নাপুন মচু মাল্লবা মশাইশিং অদুনা ফন্দোক্লবা মশাগুম্বনি৷ চাউরবা ৱাংলবা মমৈ অদুনা ঈশিং য়াৎথৎলি৷ অদুক লুবদুদা মা করম্না মমিৎ উরমগনি খনবদা ঙকই৷ মমিৎ য়াম্না চাউই৷ শগোলদি মমিৎ পিক্লবসু অমম্বদা উই৷ অমুক্তি ঐসু অমম্বদা নিংথিনা উবা ঙমখি৷ পুম্মম মম্বদি নৎখিদে৷ অদুবু হৌদোংগুম্না উবা ঙমখি৷
	</p>

	<p>
	নুংশা মঙান্দগী অমদি মখুৎ-মশাদু তপ্না লেংখোৎপদগী মখুৎ ওইদু হৌজিক্তি করিমত্তা শিথদ্রে৷ ঙাগী অরুম্বদু ওইদুদা খরা হেন্না পুহল্লে৷ থৌরীগী অনাবদু খরা থৈদোক-থৈজিন তৌনবা মনঙ্গন অদু নিকথোক নিকশিন তৌরি৷
	</p>

	<p>
	হিরুবাক য়ৌরগা উপাকথক্তা ঙা মতুম অনীদু থম্মী, মথক্তা ঙা অপাইবীদুসু থম্মী৷ লেংজুমগী খোইরীদু মফম শিন্দোকই৷ মখুৎ ওইনা হিবান্দা ঙারগা খোইরীদু অমুক পায়৷ অদুদগী নোন্থরক্লগা ঈশিংদা ঙা অপাইবী চামথোকই৷ মখুৎনা ঈশিংগী ঈচেলগী চাং য়েংঙি৷ ঙা মকু খোকলুবগী মখুত্তু তন্দল মঙালদা য়েংবদা ঙা মকু পক্লে৷ মখুত্তুদা ঈশিংনা য়ৈরিবদু য়েংঙি৷ তন্দল মঙালগী মকুপশিং তাউখৎলগা হিনিংলোমদা অসুম তপ্না চৎখ্রি৷
	</p>

	<p>
	‘মসিবু চোকথরবা জাৎলা নৎত্রগা পোত্থারিবা জাৎলা’? অহলদুনা হায়খি৷ ‘হৌজিক দোলফিন অসি চারগে, ঙহাক পোত্থাগে, ঙাইহাক্তংসু তূমগে৷’
	</p>

	<p>
	থৱান্মমিচাক্কী মখাদা, ঈংশিল্লক্লিবা নুমিদাং অদুদা দোলফিন মতূপ অমগী তংখাই অমা, মকোক ককথৎলবা মথিবোং মরিল লৌথোক্লবা ঙা অপাইবী অমগা চায়৷
	</p>

	<p>
	‘দোলফিন হায়বা ঙাসি থোংলগা চাবদা কয়া য়াম্না হাউবা’! মানা হায়খি৷ ‘হিংনা চাবসিনা কয়াদা হাউখিদ্রবা! মতুং মনাউদি থুম নৎত্রগা শুনু য়াউদনা হিদা ঐ খক চতলোই’৷
	</p>

	<p>
	‘ঐনা ৱাখল লৈরম্লবদি নুমিৎ চুপ্পদু হিরুবাকলোমদা ঈশিং চাইখৎলগা কংহনবা য়ারম্বনি, থুম শেম্বা য়ারম্বনি!’ মানা খনখি৷ ‘অদুদা নুমিৎ তাদ্রিফাওবদি ঐ দোলফিন ফাখিদেদো৷ অদুমকপু থৌরাং হৈতবা হায়বদুনি৷ তৌবগীদি ঐ ফজনা লোইনা শায়রি, ওনিংবকা পোক্ত্রি৷
	</p>

	<p>
	নোংপোকলোমগী অতিয়াদু লৈচিল থাংলক্লি৷ মানা খঙবা থবান্মিচাকশিং মথং মথং অমমম ওইনা উখিদ্রে৷ লৈচিলগী পুরোহিত মানবা অঙৌবা মরক্তা মহাক অসুম চৎপগুম তৌরি৷ নুংশিৎসু শীৎখিদ্রে৷
	</p>

	<p>
	‘হুম্নি মরীনি লৈরগদি ফত্তবা অঈং অশাগী মতম লাক্লনি’ মানা হায়খি৷ ‘অদুদু ঙসি নুমিদাংদি কৈসু তৌরোই, হয়েংসু তৌরোই৷ ঙা অসিনা ঈংনা তপ্না লৈরিঙৈসিদা, অহল খরদং তূম্ননবা হৌজিক থৌরাং তৌরো’৷
	</p>

	<p>
	অদুবু মা অদুক চাউবনি৷ কোয়বা লোইরগা মা হিদুদগী গজ কুন্থাখক্তং লাপ্পা ঈমায় য়ৌরকখি৷ নুপাদুনা ঈশিংদগী হাইগৎলকপা মমৈদু উরে৷ চাউরবা থাঙ্গোল ময়াদগী হেন্না ৱাংঙি৷ শংত্রিক শংলবা ঈশিংদুগী মথক্তা তাইফেৎ তাইরবা লেভেন্দর পাম্বী মাল্লি৷ অমুক কুমথখ্রে৷ ঈমায়দা ইরোইরিঙৈদা অহলদুনা মাগী চাউরবা মশা, তিনবুন নাপুল মচুগী কোইলাং লাংলিবা পরেংশিংদু উবা ঙমখি৷ মশোংদু হাইথৈ, চাউরবা মশাইদুদি পাক্না শন্দোকখি৷
	</p>

	<p>
	কোয়না লৈরিঙৈ অদুদা ঙাদুগী মমিত্তু উখি৷ ৱাউথাংলবা তিম্ফা  অনীখকসু মনাক্তুদা ইরোইবা উখি৷ ঙহাকসু মখোয় চেন্থোকখি৷ ঙহাকসু ঙাদুগী মমিদুদা লায়না ইরোইখি৷ অমমমনা ফুট অহুমদগী হেন্না শাংগনি৷ য়াংনা ইরোইবা মতমদা মশাদু ঙারিনগী মতৌগুম্না থুপতোক থুপচিন তৌখি৷
	</p>

	<p>
	অহল অদু নুংশাদগীতা নত্তনা অতৈ খরদগীসু হুমাং য়াম্না শৌরে৷ ঙাদুনা তপ্না অমুমুক লৈরকপা খুদিংগী খোইরী চিংশিনবা ঙম্মী৷ অনীরক্তংগা লৈরক্লবদি লোংগী ফলাং চনশিন্নবগী তাঞ্জা ফংলগনি৷
	</p>

	<p>
	‘অদুবু মাবু নকশিনহনবা তাই৷ নকশিন্না, নকশিন্না, নকশিন্না’ মানা খনখি৷ ঐনা হোৎনগদৌরিবসি মকোকপু নত্তে, মথম্মোইবুনি’৷
	</p>

	<p>
	‘তপথৌকো, পাঙ্গল কল্লুকো, অহল’ মানা হায়খি৷
	</p>

	<p>
	মথংগী খুৎকোয়দা মনংগন্দু উরে৷ হিদগীদি খরা লাপ্লি৷ মথংগী খুৎকোয়দা অমুক হেন্না লাপথোকখ্রে৷ অদুবু মা ঈশিংদগীদি ৱাংখৎপা হেল্লে৷ অহল অদুনা মরীদু খরদংগা চিংশিল্লবদি, মনাক্তা ঙাদু য়ৌরক্লগনি৷
	</p>

	<p>
	মাগী লোংদু থৌরাং তৌবা কুইরে৷ অয়াংবা থৌরী মকোনদু থুম্মোক অকোয়বা অমদা থম্লে৷ মতোন অদুনা হিরুবাকলোমগী উচুক্তুদা পুনশিল্লে৷
	</p>

	<p>
	ঙা অদু হৌজিক ইঙনা তপ্না কোয়রদুনা চঙশিল্লক্লে৷ য়েংবদা ফজৈ, মাগী চাউরবা মমৈদুদনি লেঙলিবা৷ অহল অদুনা মনাক্তা চিংশিন্নবা ঙমজবী থাদুনা চিংলম্মী৷ ঙাহাক্তং ঙাদুনা মনাকলোমদা লৈশিল্লম্মী৷ অদুদগী মশাদু চুমথোক্লগা অমুক কোয়বা হৌখ্রে৷
	</p>

	<p>
	শার্কতু ওল্লি৷ অহলদুনা মমিৎতু পাঙদনা উখি৷ থৌরী কোঙ্গোই অনীগী মরক্তা য়েৎশিল্লদুনা অমুকসু ওল্লি৷ অহলদুনা শিরবোই খল্লি৷ অদুবু শার্কতি শিদ্রি৷ মমৈ হাইরদুনা, মখয়াৎ অনী চপ চপ শায়রদুনা য়াম্না য়াঙবা হি অমনা তৌবগুম্না তুংলোমদা ওন্থোকখ্রে৷ মমৈনা ফুবদা ঈশিংদু ঙৌরোক ঙৌই৷ থৌরীদুনা তিংলকপা, নিক্লকপা অমসুং তৎখিবা মতমদা ঈশিংগী মথক্তা মশা অদুগী শরুক মরিগী অহুমদি তশেংনা লৈখি৷ ঈমায়দুদা শার্কতু ঙহাক্তং তপ্না লৈ, অহলদুনা য়েংঙি৷ অদুদগী মা তপ্না লূপথখ্রে৷
	</p>

	<p>
	‘মানা পাউণ্ড নিফুরোমদি চাথোকখ্রে’ অহলদুনা লাউনা হায়খি৷ ‘মানা ঐগী লোঙসু, থৌরী পুম্নমকসু পুখ্রে’ মানা খনখি৷ ‘হৌজিক ঐগী ঙাসি ঈ অমুক থোক্লে, অতৈসু লাক্লগনি’৷
	</p>

	<p>
	মশা অদু শেৎখিবদগী ঙাদুদা মা অমুক হন্না য়েংনিংখিদে৷ ঙাদুদা চিকপদু মা মশাদা চিকপগুমখি৷
	</p>

	<p>
	‘অদুবু ঐগী ঙা চিকপা শার্কতু ঐনা হাৎলে’ মানা খনখি৷
	</p>

	<p>
	ঐনা উখিবশিংগী মনুংদা মানা খ্বাইদগী চাউবা য়াচৌবনি৷ লাইনা খঙবনি, ঐ অচৌ অচৌবা কয়া অমা উখ্রবনি’৷
	</p>

	<p>
	‘কুইথনা লৈবা ফত্ত্রবনি’ মানা খনখি৷ ‘হৌজিক ঐ মঙগী থৌদৌ অমনি নিংঙি৷ ঐ ঙা অমত্তা ফাখিদে, ইথন্তা খবর মরক্তা ফমুংদা লৈরি’৷
	</p>

	<p>
	‘অদুবু মায়থিনবা মীসি শেমখিবদি নত্তে’ মানা হায়খি৷ ‘মী অমবু মাঙহনবদি য়াগনি, মায়থীহনবদি য়ারোই’৷ ‘ঐ ঙা হাৎলুবসিদি নুংঙাইতে’, মানা খনখি৷ ‘হৌজিক খুদোংথিবা লাক্লে৷ ঐদি লোঙ ফাওবা লৈত্রে৷ য়াচৌবদু য়াম্না তমথি, তৌবা ঙম্মী, কল্লি অমসুং শিংঙি৷ অদুবু ঐনা মঙোন্দগী হেন্না শিংখি৷ ‘নত্তমাল্লেদা’ মানা খনখি৷ ‘ঐনা খুৎলাই ফবা হেনখিবতা ওইবা য়াই’৷
	</p>

	<p>
	‘খল্লুরগনু অহল’ মানা লাউনা হায়খি৷ ‘মাইগৈসোমদা হোল্লো, লাক্লগা থেংনরো’৷
	</p>

	<p>
	‘অদুবু ঐ খন্দবদি য়াদে’ মানা হায়খি৷ ‘মরমদি ঐগীনি হায়বা খুৎফম মসিতনি৷ মসিগা বেজবোলগা৷ ঐনা মাগী থোপতা থিনবা খুৎথিন্দু মতিক লৈরবা ডাইমেজ্জিওনা য়ানিংলমগদ্রা খঙদে’৷ ‘মদু অচৌবা থবক অমদি নৎখিদে’ মানা খনখি৷ ‘মী অমনসু হেক্তা তৌবা ঙমগনি৷ অদুদা শরু হেন্দোকপগী খুদোংচাদবা অদুগুম্বা ঐগী খুৎশিংসু য়াম্না খুদোং চাখিদে হায়না নঙ খনব্রা? ঐ খঙবা ঙমদে৷ মানা ইরোইরিঙৈদা মথক্তা নেৎলুবদা খুনিং অসিদা মমৈগী তিংখংনা য়ুখিবা মতমদু নত্তনা ঐগী খুনিং অসিদা করিসু অকায়বা লৈখিদে৷ তিংখংদুনা য়ুবদা খোঙ মখা থংবসি পঙথখি অমসুং খাংঙমদবা অৱাবা ফাওখি’৷ 
	</p>

	<p>
	শার্কতু থুনা চঙশিল্লকই৷ মখয়াত্তু উমশিল্লিঙৈদা হনুবদুনা ফুথৈ৷ চৈদু হেক ঙম্বমখৈ ৱাংনা থাঙ্গৎলগা চপচানা ফুথবনি৷ হন্দক্তি থোপ লৈফমগী শরুদু থেংঙি৷ শার্ক অদুনা শদোং কোম্লপ্না অমসুং তনতক্না শেৎলিঙৈদা, মফম অদুমক্তদা অমুকসু ফুথৈ৷ অদুদগী ঙাদুদগী কুমথখ্রে৷
	</p>

	<p>
	অহলদুনা অমুকহন্না লাকপ্রা হায়না য়েংখি৷ অদুবু অমত্তা উদ্রে৷ অদুদগী মানা ঈমায়দা অমখক কোয়লৈ লৈনা ইরোইরদুনা লাকপা উখি৷ অতোপ্পদুগী মশোঙদি উখিদে৷
	</p>

	<p>
	‘ঐ মখোয়বু হাৎকে হায়না খনখিদবনি’ মানা হায়খি৷ ‘ঐনা মতম ফরিঙৈদদি হাৎপা ঙমলমগদবনি৷ অদুবু ঐনা অনীমক শাথিনদি শোকহনখ্রে, মখোয় কয়া নুংঙাইরম্মোই৷ ঐনা খুৎ অনী চঙদুনা ‘বেট’ অমা শিজিন্নরবদি অহানবগীদুদি শোয়দনা ঐনা হাৎলম্লগদবনি’৷ ‘হোজিকসুনি’ মানা খনখি৷
	</p>

	<p>
	মহাক ঙাদুদা য়েংনিংখিদ্রে৷ তংখায় অমদি চাথোকপিরম্লগনি হায়না খনখি৷ মহাক্না শার্কশিংদুগা লান্থেংনরিঙৈদা নুমিৎ তাখরে৷
	</p>

	<p>
	‘থুনমক মমশিল্লক্লগনি,’ মানা হায়খি৷ ‘অদুদগীদি হাভানাগী মৈঙাল উরক্লগনি৷ নোংপোকলোমদগী ঐ য়াম্না লাপ্না লৈরবসু সমুদ্র তোর্ব্বান অনৌবশিংদুদগী অমখক্কী মঙালদি উরগনি’৷
	</p>

	<p>
	‘ঐ হৌজিক য়াম্না লাপ্নদি লৈরম্মরোই’ মানা খনখি৷ ‘হৌজিক কনানসু থোইনা ৱাবিনিংঙাই লৈতে খল্লি৷ অদুমকপু নুপামচা অদুতনদি ৱারমগনি৷ অদুবু মাগী থাজজবদি লৈরমগনি হায়বা ঐ চপচানা খঙঙি’৷
	</p>

	<p>
	‘অহল ওইরবা ঙা ফাবা কয়ামুক্নদি ৱাবিরমগনি, অতৈসুনিদা’ মানা খনখি৷ ‘ঐ চাউখৎপা লমদমগী মীনিদা’!
	</p>

	<p>
	ঙাদু শাথিনা শোকখিবনা মঙোন্দা মা ৱা অমুক ঙাঙবা ঙমদ্রে৷ অদুদগী মকোক্তা করিগুম্বা খরা লাকখি৷
	</p>

	<p>
	‘ঙা তংখাই’ মানা হায়খি৷ ‘হান্না মপুম ওইরম্বা ঙা, ঐনা কা হেন্না লাপ্না হোন্দোকলুবননি, ঐ লাল্লবনি৷ ঐনা ঐখোয় অনীমক মাঙহল্লে৷ অদুবু নঙগা ঐগনা শার্ক কয়া হাৎলে, কয়ামসু শোকহনখ্রে৷ নঙদি কয়া য়াম্না হাৎখি৷ ঙা শরী? নকোক্তা পাল্লিবা তা অদু কৈসু নত্তবদা পানবা নত্তে’৷
	</p>

	<p>
	‘ঐগী ঙাদুদি কৈসু নত্তেদা’ নুপামচাদুনা হায়খি৷ অদুগা মহাক অমুকসু কপ্পা হৌরক্লে৷
	</p>

	<p>
	‘নঙ কৈনোমত্তংদি থক্কেরা’? মপুদুনা হংখি৷
	</p>

	<p>
	‘থক্লোই’ নুপামচানা খুমখি৷ ‘শান্তিয়াগোদা পুক্নিং হন্থবা ৱা অমত্তা হায়রুনু হায়না মখোয়দা হায়বিয়ু৷ ঐ অমুক হল্লকখিনি’৷
	</p>

	<p>
	‘ঐ য়াম্না নুংঙাইতে হায়না মঙোন্দা হায়য়ু’৷
	</p>

	<p>
	‘য়াম্না ফনি’ নুপামচানা হায়খি৷
	</p>

	<p>
	নুপামচাদুনা অশাবা কোফি কৌটাদু পুরদুনা হনুবগী ঙাতাংশঙ তান্না কাখৎলক্লে৷ অদুগা মানা মিকপ থোক্লক্ত্রিবা ফাওবা ঙাইদুনা লৈরে৷ অমুক্তি মা মিকপ থোক্লবোই নিংখি৷ অদুবু অমুক কন্না তূমথখ্রে৷ নুপামচাদুনা কোফি শাহন্নবা শীঙ খর পূরুগে হায়দুনা লম্বী লান্না চৎখ্রে৷
	</p>

	<p>
	মমৈথংদা, হনুবদু মিকপ থোকলকলে৷
	</p>

	<p>
	‘হৌগত্তুনা ফমখিনু’ নুপামচানা হায়খি৷ ‘মসি থকউ’৷ মানা কোফি খরা গ্লাস অমদা হৈরে৷
	</p>

	<p>
	হনুবনা লৌরগা থকই৷
	</p>

	<p>
	‘মখোয়না ঐবু মায়থীহল্লে, মেনোলিন’ মানা হায়খি৷ ‘মখোয়না তশেংনা ঐবু মায়থীহল্লে’৷
	</p>

	<p>
	‘ঙানদি নঙবু ঙমখিদে’৷
	</p>

	<p>
	‘ঙমখিদে, অশেংবগীনি, মতুংদদি ঐ মায়থীখি’৷
	</p>

	<p>
	‘পেদ্রিকোনা হিসু, পোৎ-চৈসু শঙলি৷ ঙা মকোক্তু নঙ কৈদৌনবা পাম্মী’?
	</p>

	<p>
	‘পেদ্রিকোনা মদু ককথৎলগা ঙাগী লাং শেম্বদা শিজিন্নজরসনু’৷
	</p>

	<p>
	‘অদুগা মকোক্কী মতোন তুমখৎপদুদি’?
	</p>

	<p>
	‘নঙনা পাম্লগা মদু থমজিল্লু’৷
	</p>

	<p>
	‘ঐ পাম্মী’ নুপামচানা হায়খি৷ ‘হৌজিক ঐখোয় অতৈ করি তৌসিগে হায়বদু খন্নবা তাই’৷
	</p>

